
RAQAMLI VA GIBRID LOYIHA MUHITIDA 
LOYIHA MENEJERLARINING YUMSHOQ 
KO‘NIKMALAR (SOFT SKILLS) 
KOMPETENSIYALARINI RIVOJLANTIRISH 
MODELI

Zairova Farida To‘xtamurod qizi
Mustaqil izlanuvchi

Annotatsiya. Ushbu tezisda raqamli transformatsiya va gibrid ish shakllari keng rivojlanayotgan sharoitda loyiha mene-
jerlarining yumshoq ko‘nikmalar (soft skills) kompetensiyalarini loyiha hayot sikli bosqichlari bilan uzviy bog‘liq holda rivo-
jlantirish masalalari yoritilgan. Tadqiqot doirasida kompetensiyalarni to‘rtta klasterga ajratish, ularni loyihaning boshlanish, 
rejalashtirish, ijro etish, nazorat va yakunlash bosqichlari bilan uyg‘unlashtirish hamda tajribaviy o‘rganish mexanizmiga 
asoslangan “Hayot sikli – kompetensiya – o‘rganish” modeli taklif etilgan. Shuningdek, O‘zbekiston sharoitida mazkur 
modelni oliy ta’lim tizimi va tashkilotlar amaliyotiga joriy etishning asosiy yo‘nalishlari ilmiy jihatdan asoslangan.

Kalit so‘zlar. yumshoq ko‘nikmalar (soft skills), loyiha menejeri, gibrid jamoa, loyiha hayot sikli, psixologik xavfsizlik, 
tajribaviy o‘rganish, kompetensiya pasporti, raqamli kommunikatsiya.

Abstract. This thesis examines the development of project managers’ soft skills competencies in close alignment with 
the stages of the project life cycle in the context of ongoing digital transformation and the growing adoption of hybrid work 
arrangements. The study proposes the “Life Cycle – Competency – Learning” model, which groups competencies into 
four clusters, aligns them with the project initiation, planning, execution, monitoring, and closure stages, and incorporates 
an experiential learning mechanism. In addition, the study provides a theoretical foundation for the main directions for 
implementing the proposed model in higher education and organisational practice in Uzbekistan.

Keywords. soft skills, project manager, hybrid team, project life cycle, psychological safety, experiential learning, compe-
tency passport, digital communication.

Аннотация. В данной работе рассматриваются вопросы развития компетенций soft skills у руководителей проектов 
в тесной взаимосвязи с этапами жизненного цикла проекта в условиях цифровой трансформации и широкого 
распространения гибридных форм работы. В рамках исследования предложена модель «Жизненный цикл – 
компетенции – обучение», предусматривающая объединение компетенций в четыре кластера, их согласование 
с этапами инициации, планирования, исполнения, мониторинга и завершения проекта, а также использование 
механизма обучения на основе практического опыта. Кроме того, теоретически обоснованы основные направления 
внедрения предложенной модели в систему высшего образования и практическую деятельность организаций в 
условиях Узбекистана.

Ключевые слова. soft skills, руководитель проекта, гибридная команда, жизненный цикл проекта, психологиче-
ская безопасность, обучение на основе практического опыта, паспорт компетенций, цифровая коммуникация.

K I R I S H
So‘nggi yillarda loyiha faoliyati amalga oshiriladigan muhit sezilarli darajada o‘zgardi. Ilgari loyiha jamoalari, 

odatda, bitta ofisda, bir xil ish vaqti va yuzma-yuz muloqot sharoitida faoliyat yuritgan bo‘lsa, bugungi kunda jamoa 
a’zolarining turli shaharlar, ayrim hollarda esa turli mamlakatlarda joylashgan holda, bir qismi masofadan, boshqa 
qismi ofisda ishlaydigan gibrid tuzilmalarda faoliyat yuritishi keng tarqalmoqda. Topshiriqlar elektron vazifalarni 
boshqarish va kuzatish tizimlari orqali taqsimlanadi, qarorlar videoqo‘ng‘iroqlar va messenjerlar vositasida 
muhokama qilinib qabul qilinadi, hujjatlar esa bulutli platformalarda hamkorlikda tahrirlanadi. Bunday sharoitda 
loyiha menejerining vazifalari ham kengayib bormoqda: u nafaqat rejalashtirish va nazorat funksiyalarini amalga 
oshiruvchi mutaxassis, balki geografik jihatdan turli hududlarda faoliyat yuritayotgan jamoa a’zolarini yagona 
maqsad atrofida birlashtiradigan, virtual muhitda o‘zaro ishonchni mustahkamlaydigan hamda samarali raqamli 
muloqot madaniyatini shakllantiradigan yetakchi sifatida namoyon bo‘lmoqda.

O‘zbekistonda ham mazkur jarayon izchil rivojlanmoqda. “Raqamli O‘zbekiston – 2030” strategiyasi hamda 

“O‘zbekiston – 2030” strategiyasida davlat boshqaruvi, iqtisodiyot tarmoqlari va ijtimoiy sohani raqamlashtirish, IT 
xizmatlari eksportini kengaytirish hamda inson kapitalini rivojlantirish ustuvor vazifalar sifatida belgilangan. Ushbu 
vazifalar amaliyotda elektron davlat xizmatlari, bank tizimidagi raqamli mahsulotlar, onlayn ta’lim platformalari, 
agrosanoat sohasidagi raqamli yechimlar va boshqa ko‘plab loyihalar orqali ro‘yobga chiqarilmoqda. Mazkur 
loyihalarning aksariyati turli soha mutaxassislaridan tashkil topgan hamda qisman masofaviy shaklda faoliyat 
yuritadigan jamoalar tomonidan amalga oshiriladi. Shu jihatdan loyiha menejerlarining gibrid muhitda samarali 
faoliyat yuritishga yo‘naltirilgan yumshoq ko‘nikmalar (soft skills) kompetensiyalarini maqsadli rivojlantirish 
milliy raqamli transformatsiya jarayonlarini samarali amalga oshirishning muhim shartlaridan biri hisoblanadi.

Amaliy tajriba shuni ko‘rsatadiki, ayrim tashkilotlarda soft skills kompetensiyalarini rivojlantirish asosan 
davriy trening va seminarlar shaklida tashkil etiladi. Mazkur yondashuvni yanada takomillashtirish uchun uchta 
muhim jihatga e’tibor qaratish maqsadga muvofiq. Birinchidan, loyihaning muayyan bosqichida qaysi ko‘nikmalarga 
ustuvor ehtiyoj mavjudligini hisobga olish zarur. Ikkinchidan, treninglarda o‘zlashtirilgan bilim va ko‘nikmalarni 
real ish jarayoniga izchil integratsiya qilish mexanizmlarini kuchaytirish lozim. Uchinchidan, gibrid muhitning 
o‘ziga xos talablarini, jumladan, yozma muloqotning aniqligi, asinxron hamkorlik, virtual yig‘ilishlarni boshqarish 
va raqamli etika kabi kompetensiyalarni an’anaviy trening dasturlariga yanada kengroq integratsiya qilish muhim 
ahamiyat kasb etadi. Bunday yondashuv menejerlarning trening jarayonida egallagan bilim va ko‘nikmalarini real 
loyiha faoliyatida samarali qo‘llash imkoniyatlarini kengaytiradi.

Tadqiqotning maqsadi loyiha menejerlarining soft skills kompetensiyalarini loyiha hayot sikli bosqichlari va 
gibrid ish muhitining talablari bilan uyg‘unlashtirgan holda, uzluksiz tajribaviy o‘rganish asosida rivojlantirish 
modelini ishlab chiqishdan iborat. Tadqiqotda tizimli yondashuv, xalqaro kompetensiya standartlarini qiyosiy tahlil 
qilish, kontent-tahlil va modellashtirish usullaridan foydalanildi.

Modelning nazariy asosini bir nechta o‘zaro bog‘liq yondashuvlar tashkil etadi. Xalqaro loyiha boshqaruvi 
assotsiatsiyasining IPMA ICB 4.0 standartida loyiha menejeri kompetensiyalari uchta sohaga: “istiqbol” (Perspective), 
“odamlar” (People) va “amaliyot” (Practice) sohalariga ajratilgan. “Odamlar” sohasi o‘nta kompetensiya elementini 
qamrab oladi: o‘z-o‘zini tahlil qilish va o‘zini boshqarish, shaxsiy halollik va ishonchlilik, shaxsiy kommunikatsiya, 
munosabatlar va jalb etish, liderlik, jamoaviy ish, ziddiyat va inqirozlarni boshqarish, zukkolik (resourcefulness), 
muzokara olib borish hamda natijaga yo‘naltirilganlik. Project Management Institute (PMI) tomonidan 2021-yilda 
nashr etilgan PMBOK Guidening yettinchi nashrida esa loyiha boshqaruviga jarayonlarga asoslangan yondashuv 
tamoyillar va “samaradorlik sohalari” (performance domains) asosidagi yondashuv bilan boyitilgan. Ulardan biri 
bevosita “jamoa” (Team) samaradorlik sohasi bo‘lib, unda xizmat qiluvchi liderlik (servant leadership), emotsional 
intellekt va samarali jamoa madaniyatini shakllantirishga alohida e’tibor qaratiladi. Mazkur ikki standart soft skills 
kompetensiyalari loyiha menejerining zamonaviy kasbiy profilida muhim o‘rin egallashini ko‘rsatadi.

Jamoa rivojlanishi jarayonini tushuntirishda B. Tuckman tomonidan ishlab chiqilgan guruh rivojlanish 
bosqichlari nazariyasi muhim ahamiyatga ega. Unga ko‘ra, jamoa shakllanish (forming), qarama-qarshi fikrlar 
va pozitsiyalarni muvofiqlashtirish (storming), me’yorlashish (norming), samarali faoliyat (performing) hamda 
keyinchalik modelga kiritilgan yakunlash va tarqalish (adjourning) bosqichlaridan o‘tadi. Har bir bosqichda 
menejerdan vaziyatga mos boshqaruv xatti-harakatlari talab etiladi: shakllanish bosqichida yo‘nalish berish, 
storming bosqichida fasilitatsiya va muzokaralarni samarali tashkil etish, samarali faoliyat bosqichida esa 
vakolatlarni taqsimlash va jamoaning mustaqil faoliyatini qo‘llab-quvvatlash muhim ahamiyat kasb etadi. Ushbu 
yondashuv vaziyatli liderlik konsepsiyasi bilan uyg‘un bo‘lib, boshqaruv uslubini jamoaning rivojlanish bosqichi va 
mavjud vaziyatga moslashtirish zarurligini ko‘rsatadi.

Gibrid jamoalar faoliyatini tashkil etishda yana bir muhim tushuncha A. Edmondson tomonidan ilmiy 
muomalaga kiritilgan psixologik xavfsizlik konsepsiyasidir. Psixologik xavfsizlik jamoa a’zolarining xatolarni tan 
olish, savol berish, yangi g‘oyalarni ilgari surish yoki muqobil fikr bildirish jarayonida o‘zlarini erkin va ishonchli his 
etishlarini anglatadi. Masofaviy muloqot sharoitida imo-ishoralar, ovoz ohangi va norasmiy muloqot imkoniyatlari 
nisbatan cheklanishi mumkinligi sababli, jamoa a’zolari o‘rtasida ochiq fikr almashishni qo‘llab-quvvatlovchi 
muhitni maqsadli ravishda shakllantirish alohida ahamiyat kasb etadi. Shu sababli gibrid muhitda psixologik 
xavfsizlikni mustahkamlash loyiha menejerining muhim boshqaruv vazifalaridan biri hisoblanadi.

Rivojlantirish jarayonini loyihalashda D. Kolbning tajribaviy o‘rganish sikli hamda M. Lombardo va R. Eichinger 
tomonidan ommalashtirilgan “70–20–10” yondashuvi muhim nazariy-metodik asos bo‘lib xizmat qiladi. Kolb 
sikliga ko‘ra, o‘rganish aniq tajriba, tajribani kuzatish va reflektiv tahlil qilish, umumlashtirish hamda o‘zlashtirilgan 
bilimlarni yangi vaziyatlarda sinab ko‘rish bosqichlari orqali amalga oshadi. “70–20–10” yondashuviga ko‘ra, 
rahbarlik kompetensiyalarining rivojlanishida murakkab amaliy vazifalarni bajarish jarayoni (taxminan 70 foiz), 
boshqalar bilan o‘zaro muloqot qilish va ulardan qayta aloqa olish (taxminan 20 foiz) hamda rasmiy ta’lim va 
treninglar (taxminan 10 foiz) o‘zaro to‘ldiruvchi rol o‘ynaydi. Ta’kidlash joizki, mazkur nisbatlar qat’iy miqdoriy 
o‘lchov sifatida emas, balki rivojlantirish jarayonini tashkil etishga xizmat qiluvchi yo‘naltiruvchi tamoyil sifatida 
talqin etiladi. Shu nuqtai nazardan, ushbu yondashuv soft skills kompetensiyalarini real loyiha faoliyati bilan 

integratsiyalashgan holda rivojlantirishning maqsadga muvofiqligini ko‘rsatadi.
Yuqoridagi nazariy yondashuvlarni sintez qilish natijasida “Hayot sikli – kompetensiya – o‘rganish” (HKO) 

modeli taklif etiladi. Model o‘zaro bog‘liq uchta o‘lchovdan iborat: kompetensiya yadrosi, hayot sikli xaritasi va 
o‘rganish mexanizmi.

Birinchi o‘lchov – kompetensiya yadrosi – soft skills kompetensiyalarini to‘rtta klasterga birlashtiradi. Shaxsiy 
klaster o‘zini anglash, o‘zini boshqarish, stress sharoitida psixologik muvozanatni saqlash va refleksiya qobiliyatini 
qamrab oladi. Shaxslararo klaster faol tinglash, aniq og‘zaki va yozma muloqot, empatiya hamda ishonchli 
munosabatlarni shakllantirish ko‘nikmalarini o‘z ichiga oladi. Jamoaviy-liderlik klasteri vaziyatli liderlik, vakolat 
berish, yig‘ilishlarni fasilitatsiya qilish, jamoani qaror qabul qilish jarayoniga jalb etish hamda psixologik xavfsizlik 
muhitini shakllantirish kompetensiyalarini birlashtiradi. Raqamli-gibrid klaster esa modelning zamonaviy loyiha 
muhitiga moslashtirilgan elementi sifatida virtual yig‘ilishlarni samarali tashkil etish, asinxron hamkorlikni yo‘lga 
qo‘yish, yozma topshiriqlarni aniq va bir ma’noli shakllantirish, raqamli vositalarni jamoa ehtiyojlariga muvofiq 
tanlash, shuningdek, raqamli etika va axborot xavfsizligi me’yorlariga rioya qilish ko‘nikmalarini qamrab oladi.

Ikkinchi o‘lchov – hayot sikli xaritasi – loyihaning har bir bosqichida qaysi kompetensiyalar ustuvor ahamiyat 
kasb etishini hamda ularni qanday vositalar orqali rivojlantirish mumkinligini belgilaydi. Mazkur xarita 1-jadvalda 
keltirilgan.

1-jadval
Loyiha hayot sikli bosqichlari bo‘yicha soft skills kompetensiyalari xaritasi1

Bosqich Ustuvor soft skills kompetensiyalari Rivojlantirish vositalari

Boshlanish Manfaatdor tomonlarni tinglash, ishonch 
o‘rnatish, g‘oyani ravshan bayon qilish

Manfaatdor tomonlar bilan intervyu amaliyoti, 
tajribali menejer yonida kuzatuv (shadowing)

Rejalashtirish
Jamoani qarorga jalb etish, muzokara, 
aniq yozma muloqot, jamoa kelishuvini 
shakllantirish

Jamoa ustavini birgalikda ishlab chiqish, 
asinxron muhokama qoidalarini kelishish

Ijro Vaziyatli liderlik, fasilitatsiya, psixologik 
xavfsizlik, motivatsiya

Tengdoshlar kouchingi (peer coaching), virtual 
yig‘ilishlarni navbatma-navbat boshqarish

Nazorat Konstruktiv fikr bildirish, stressga chidamlilik, 
o‘zgarishlarni tushuntirish

Qisqa retrospektivalar, «fikr bildirish va qabul 
qilish» mashqlari, mikroo‘qitish

Yakunlash Refleksiya, e’tirof etish, bilimni uzatish Kompetensiya retrospektivasi, kompetensiya 
pasportini yangilash

Jadval ma’lumotlaridan ko‘rinadiki, ayni bir kompetensiya loyihaning turli bosqichlarida turlicha ahamiyat 
kasb etishi mumkin. Masalan, muzokara olib borish ko‘nikmasi rejalashtirish bosqichida resurslar, muddatlar 
va manfaatdor tomonlarning pozitsiyalari bo‘yicha kelishuvga erishishda muhim ahamiyat kasb etsa, yakunlash 
bosqichida refleksiya, olingan tajribani umumlashtirish va bilimlarni uzatish ustuvor ahamiyatga ega bo‘ladi. 
Shu sababli kompetensiyalarni rivojlantirish dasturini loyiha taqvimi bilan sinxronlashtirish, ya’ni menejerning 
muayyan ko‘nikmani unga amaliy ehtiyoj yuzaga kelgan davrda o‘zlashtirishi va uni bevosita loyiha faoliyatida 
qo‘llashi maqsadga muvofiq.

Uchinchi o‘lchov – o‘rganish mexanizmi – Kolbning tajribaviy o‘rganish sikliga asoslanadi va loyihaning har bir 
bosqichida takrorlanadigan to‘rtta qadamni o‘z ichiga oladi. Birinchi qadamda menejer bosqich boshlanishida o‘zi 
uchun bir yoki ikkita ustuvor kompetensiyani tanlaydi hamda kuzatilishi va baholanishi mumkin bo‘lgan aniq xulq-
atvor ko‘rinishidagi maqsadni belgilaydi. Masalan: “Har bir virtual yig‘ilishda barcha jamoa a’zolariga fikr bildirish 
imkoniyatini yaratish va yig‘ilish yakunida qabul qilingan qarorlarni yozma ravishda qayd etish.” Ikkinchi qadamda 
mazkur xulq-atvor real loyiha vaziyatida amalda qo‘llanadi va bu “70” komponentiga mos keladi. Uchinchi qadamda 
menejer hamkasbi yoki murabbiy bilan qisqa reflektiv-tahliliy suhbat o‘tkazadi hamda jamoadan qisqa anonim 
so‘rov orqali qayta aloqa oladi; bu “20” komponentiga mos keladi. To‘rtinchi qadamda aniqlangan rivojlanish 
ehtiyojlari qisqa mikroo‘qitish modullari, onlayn kurslar yoki simulyatsion mashqlar orqali qo‘llab-quvvatlanadi; 
bu esa “10” komponentini tashkil etadi. Shundan so‘ng sikl loyihaning keyingi bosqichida yangi rivojlanish maqsadi 
asosida takrorlanadi.

Mazkur mexanizm doirasida sun’iy intellekt vositalaridan ham maqsadli va mas’uliyatli foydalanish mumkin. 
Masalan, menejer murakkab kommunikativ vaziyatga – kechikkan topshiriq yuzasidan jamoa a’zosi bilan muloqot 
qilish yoki buyurtmachiga kutilmagan holat haqida konstruktiv tarzda axborot yetkazishga – tayyorgarlik ko‘rishda 
sun’iy intellektga asoslangan suhbat simulyatoridan foydalanishi, shuningdek, yozma xabarlarning aniqligi, 
mantiqiyligi va ohangini tekshirishi mumkin. Bunday vositalar mashq qilish va tayyorgarlik jarayonini qo‘llab-

1	  Muallif ishlanmasi

quvvatlovchi yordamchi instrument sifatida xizmat qiladi hamda real jamoa bilan bevosita muloqot va murabbiy 
tomonidan beriladigan professional qayta aloqani to‘ldiradi. Shu bilan birga, loyiha ma’lumotlarini tashqi raqamli 
platformalarda qayta ishlashda tashkilotning axborot xavfsizligi, maxfiylik va ma’lumotlarni himoya qilish 
talablariga qat’iy rioya etish zarur.

Modelning muhim elementlaridan yana biri natijalarni hujjatlashtirish vositasi sifatida taklif etilayotgan 
“kompetensiya pasporti” hisoblanadi. U menejerning har bir loyihada qaysi kompetensiyani rivojlantirishni maqsad 
qilgani, uni qanday vaziyatlarda qo‘llagani, jamoadan qanday qayta aloqa olgani va ushbu tajriba asosida qanday 
xulosalarga kelganini qayd etuvchi raqamli portfel sifatida shakllantiriladi. Kompetensiya pasportida har bir klaster 
to‘rt darajali shkala asosida baholanadi: “boshlang‘ich” – ko‘nikma nazariy jihatdan o‘zlashtirilgan; “rivojlanayotgan” 
– ko‘nikma ko‘mak asosida va nisbatan sodda vaziyatlarda qo‘llanadi; “barqaror” – ko‘nikma mustaqil ravishda va 
murakkab vaziyatlarda samarali qo‘llanadi; “namunaviy” – menejer mazkur ko‘nikmani yuqori darajada qo‘llash 
bilan birga, uni rivojlantirish bo‘yicha boshqalarga ham amaliy ko‘mak bera oladi.

Baholashda sertifikatlar sonidan ko‘ra real loyiha vaziyatlarida kompetensiyaning namoyon bo‘lishini 
tasdiqlovchi dalillarga ustuvor ahamiyat beriladi. Umumlashtirilgan ko‘rsatkich sifatida klasterlar bo‘yicha 
baholarning vaznli o‘rtacha qiymatidan foydalanish mumkin. Bunda vazn koeffitsiyentlari loyiha turi va uning 
o‘ziga xos xususiyatlariga qarab belgilanadi. Masalan, hududiy jihatdan taqsimlangan IT loyihasida raqamli-gibrid 
klasterga, ko‘p sonli manfaatdor tomonlar ishtirok etadigan davlat loyihasida esa shaxslararo klasterga nisbatan 
yuqoriroq vazn berilishi mumkin.

Taklif etilayotgan modelning mavjud yondashuvlarga nisbatan o‘ziga xos xususiyatlari bir necha jihatda 
namoyon bo‘ladi. Birinchidan, model soft skills kompetensiyalarini rivojlantirish jarayonini loyiha hayot sikli bilan 
bog‘lab, “qaysi bosqichda qaysi kompetensiyani rivojlantirish maqsadga muvofiq?” degan savolga tizimli javob 
beradi. Ikkinchidan, gibrid va raqamli loyiha muhitining talablari alohida kompetensiya klasteri sifatida ajratiladi. 
Uchinchidan, kompetensiyalarni rivojlantirish asosan real loyiha faoliyati doirasida qisqa va takrorlanuvchi 
o‘rganish sikllari orqali amalga oshiriladi. Bu o‘zlashtirilgan bilim va ko‘nikmalarni amaliy faoliyat bilan uzviy 
bog‘lash imkonini beradi. To‘rtinchidan, rivojlanish natijalari dalillarga asoslangan raqamli portfelda tizimli 
ravishda jamlanib, loyiha menejerining loyihalar davomida kompetensiyalar bo‘yicha rivojlanish dinamikasini 
kuzatish imkonini yaratadi.

O‘zbekiston sharoitida mazkur modelni joriy etishning ikkita asosiy yo‘nalishini ajratib ko‘rsatish mumkin. 
Birinchi yo‘nalish – oliy ta’lim tizimi, xususan, loyiha boshqaruvi, raqamli iqtisodiyot va menejment yo‘nalishlaridagi 
magistratura dasturlaridir. Amaldagi o‘quv jarayonida soft skills kompetensiyalarini nazariy mashg‘ulotlar bilan bir 
qatorda amaliy loyihalar orqali rivojlantirish imkoniyatlarini yanada kengaytirish maqsadga muvofiq. HKO modeli 
talabalarni real yoki real sharoitga yaqin loyihalar doirasida gibrid jamoalarga birlashtirish va loyihaning har bir 
bosqichida muayyan kompetensiyani maqsadli rivojlantirish imkonini beradi. Masalan, magistrantlar hamkor 
tashkilot buyurtmasi asosida bir semestr davomida loyiha ustida ishlashi, loyiha menejeri rolini navbatma-navbat 
bajarishi hamda o‘z kompetensiya pasportini muntazam yuritishi mumkin.

Ikkinchi yo‘nalish – tashkilotlar amaliyoti, ayniqsa, IT kompaniyalari, banklar, onlayn ta’lim platformalari va 
raqamli davlat xizmatlari bilan bog‘liq loyihalarni amalga oshiruvchi tuzilmalardir. Bunday tashkilotlarda modelni 
alohida trening dasturi sifatida emas, balki mavjud loyiha boshqaruvi jarayonlariga – rejalashtirish yig‘ilishlari, 
retrospektivalar, qayta aloqa sessiyalari va loyiha yakunlari tahliliga – integratsiya qilgan holda qo‘llash uning 
amaliy samaradorligini oshirishga xizmat qilishi mumkin.

Shu bilan birga, modelni joriy etishda uning samarali ishlashini ta’minlovchi ayrim tashkiliy shart-sharoitlarni 
hisobga olish maqsadga muvofiq. Jumladan, jamoalarda ochiq va konstruktiv fikr almashish madaniyatini yanada 
rivojlantirish qayta aloqaning xolisligi va amaliy qiymatini oshirishga xizmat qiladi. Shuningdek, tajribali murabbiy 
va mentorlar salohiyatini kengaytirish hamda mutaxassislar uchun o‘zbek tilidagi zamonaviy metodik materiallar 
bazasini izchil boyitib borish muhim ahamiyatga ega. Ushbu omillar modelni bosqichma-bosqich, dastlab tajriba-
sinov loyihalari doirasida qo‘llash va olingan natijalar asosida takomillashtirib borish maqsadga muvofiqligini 
ko‘rsatadi. Model samaradorligini empirik ma’lumotlar asosida baholash esa keyingi tadqiqotlarning istiqbolli 
yo‘nalishlaridan biri hisoblanadi.

X U L O S A  V A  T A K L I F L A R
Raqamli va gibrid loyiha muhitida loyiha menejerining muvaffaqiyatli faoliyati uning texnik bilimlari bilan 

bir qatorda, geografik jihatdan taqsimlangan jamoani yagona maqsad atrofida birlashtirish, aniq va konstruktiv 
muloqot olib borish, psixologik xavfsiz muhitni shakllantirish hamda o‘z tajribasini muntazam ravishda tahlil qilib, 
undan rivojlanish manbai sifatida foydalanish qobiliyatiga ham bog‘liq. Taklif etilgan “Hayot sikli – kompetensiya – 
o‘rganish” (HKO) modeli soft skills kompetensiyalarini rivojlantirishni alohida o‘quv tadbirlaridan loyiha hayot sikli 
bilan uyg‘unlashtirilgan, uzluksiz, amaliy va dalillarga asoslangan rivojlanish jarayoniga aylantirishga xizmat qiladi.

Tadqiqot natijalari asosida quyidagi amaliy takliflar ilgari suriladi. Birinchidan, oliy ta’lim muassasalarining 

loyiha boshqaruvi yo‘nalishidagi magistratura dasturlariga hamkor tashkilotlar buyurtmalari asosida amalga 
oshiriladigan gibrid jamoaviy loyiha amaliyotini hamda kompetensiya pasportini yuritish mexanizmini integratsiya 
qilish maqsadga muvofiq. Ikkinchidan, tashkilotlarda har bir loyiha yakunida texnik natijalar tahlili bilan bir qatorda 
“kompetensiya retrospektivasi”ni o‘tkazish, ya’ni jamoa a’zolari va loyiha menejerining soft skills kompetensiyalari 
bo‘yicha rivojlanish dinamikasini muhokama qilish amaliyotini joriy etish tavsiya etiladi. Uchinchidan, IPMA ICB 
4.0 standartining “odamlar” (People) sohasi asosida gibrid ish muhitining zamonaviy talablarini hisobga oluvchi 
milliy loyiha menejeri kompetensiya ramkasini ishlab chiqish hamda uni o‘zbek tilidagi metodik qo‘llanmalar, 
virtual muloqot odob-qoidalari va amaliy keyslar to‘plami bilan boyitish maqsadga muvofiq. Ushbu chora-tadbirlar 
O‘zbekistonda raqamli transformatsiya loyihalarini boshqarish sifatini yanada oshirish, loyiha boshqaruvi sohasida 
inson kapitalini rivojlantirish hamda zamonaviy kompetensiyalarga ega raqobatbardosh loyiha menejerlarini 
tayyorlashga xizmat qiladi.

FOYDALANILGAN ADABIYOTLAR RO‘YXATI
1.	 Oʻzbekiston Respublikasi Prezidentining 05.10.2020-yildagi “Raqamli Oʻzbekiston — 2030” strategiyasini tasdiqlash 

va uni samarali amalga oshirish chora-tadbirlari toʻgʻrisidagi PF-6079-sonli Farmoni, https://lex.uz/docs/-5030957 
2.	 Edmondson A. Psychological safety and learning behavior in work teams // Administrative Science Quarterly. – 1999. 

– Vol. 44, № 2. – P. 350–383.
3.	 International Project Management Association. Individual Competence Baseline for Project, Programme and Portfolio 

Management (ICB 4.0). – Zurich: IPMA, 2015.
4.	 Kolb D.A. Experiential Learning: Experience as the Source of Learning and Development / D.A. Kolb. – Englewood 

Cliffs, NJ: Prentice Hall, 1984.
5.	 Lombardo M.M., Eichinger R.W. The Career Architect Development Planner / M.M. Lombardo, R.W. Eichinger. – 

Minneapolis: Lominger, 1996.
6.	 Project Management Institute. A Guide to the Project Management Body of Knowledge (PMBOK Guide). – 7th ed. – 

Newtown Square, PA: Project Management Institute, 2021.
7.	 Tuckman B.W. Developmental sequence in small groups // Psychological Bulletin. – 1965. – Vol. 63, № 6. – P. 384–399.



2026

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Iskandar IslomovIskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




